
   Nóvember 2007
Skipulag sauðfjársæðinga 

Í ár verður tekið sæði frá Sæðingastöð Vesturlands. Alls er boðið upp á 9 daga fyrir allt svæðið auk þess sem 14. desember er aukalega í boði fyrir Strandamenn, því þá er rúta á Hólmavík. Strandamenn geta að sjálfsögðu einnig sætt hina dagana og verður þá reynt að selflytja sæðið vestur. Verð á sæðisskammti í ár er 400 kr. + vsk.

Sætt verður mán-mið. þrjár vikur í röð og verður hægt að nálgast sæðið í Brú, við Hvamms​tanga​afleggjara og á Blönduósi (og á Hólmavík 15.des).

	Sæðingadagar
	3.des
	4.des
	5.des
	10.des
	11.des
	12.des
	14. des*
	17.des
	18.des
	19.des

	svampar settir í 
	17.nóv
	18.nóv
	19.nóv
	24.nóv
	25.nóv
	26.nóv
	28.nóv
	3.des
	4.des
	5.des

	svampar teknir** 
	1.des
	2.des
	3.des
	8.des
	9.des
	10.des
	12.des.
	15.des
	16.des
	17.des


* Eingöngu fyrir Strandamenn

** Svampar eru teknir úr 55-60 klst. fyrir áætlaðan sæðingatíma. M.v. sæðingu kl. 17:00 er svampur tekinn úr milli kl. 5:00 og 10:00 tveimur dögum fyrr.

Pantanir berist á skrifstofu BHS 451-2602, netfang: rhs@bondi.is Panta þarf sæði fyrir kl. 14:00 næsta virka dag á undan sæðingadegi. Þannig þarf að panta á föstudegi, fyrir sæðingu á mánudegi. 

Allar pantanir á sæði fara í gegnum BHS. Bændur sem hafa farið á námskeið í sauðfjársæðingum, geta sætt sjálfir, en þeir sem ekki hafa sótt slíkt námskeið, verða sjálfir að semja við einhvern um að sæða hjá sér. 

Þegar pantað er sæði fyrir ósamstilltar ær er mikilvægt að láta okkur hjá BHS vita í tíma ef ekki finnast blæsma ær, svo hægt sé að nota sæðið á öðrum bæjum. Sama gildir ef menn vilja fá sæði í fleiri ær en pantað er fyrir, þá þarf að láta okkur vita um morguninn og við munum reyna að ráðstafa því sæði sem kemur aukalega til þeirra.

Dýralæknar sjá um að selja svampa og hafa þeir sem sótt hafa sæðinganámskeið leyfi til að svampa sjálfir. 

Hrossaskýrslur og DNA-greining

Minnum hrossaeigendur á að skila folaldaskýrslum, afdrifaskýrslum, fyljunarvottorðum og stóðhestaskýrslum til okkar fyrir áramót. Örmerkingamenn eru einnig minntir á að skila einstaklingsmerkingarblöðum til okkar sem allra fyrst eftir að örmerking er framkvæmd til að hægt sé að halda skráningum í Veraldarfeng sem réttustum á hverjum tíma. Sama á við um frostmerkingar.

Nú styttist í að farið verði af stað að taka DNA-sýni úr folöldum og öðrum hrossum sem ekki voru tekin sýni úr síðasta vetur. Reynt verður að taka sem mest af þessum sýnum nú í desember. Þeir sem eru ekki búnir að hafa samband, en hafa áhuga á að nýta sér það, eru beðnir að hafa samband sem fyrst í síma 451-2602 eða á rhs@bondi.is 

Athygli er vakin á því að folöld fædd 2007 og síðar fá ekki A-vottun nema tekið hafi verið úr þeim DNA-sýni til staðfestingar ætternis. 

Skil á fjárbókum

Nú er eins og flestum er kunnugt farið að nota nýtt skýrsluhaldskerfi í sauðfjárrækt, Fjarvis.is og er allt skýrsluhald skráð í það, hvort sem skilað er fjárbókum, gögnum úr gömlu Fjárvísi eða í gegnum netskil Fjarvis.is. Það eru því nokkur atriði sem skýrsluhaldarar þurfa að hafa í huga áður en bækurnar eru sendar til skráningar. 

Fullorðinsnúmer: Gefa verður öllum ásettum lömbum, bæði gimbrum og hrútum, fullorðinsnúmer áður er bók er skilað. 

Kaup/sala: Skrá þarf aftast í haustbók á þar til gerð eyðublöð kaup á gripum inn á búið og gefa viðkomandi grip fullorðinsnúmer. Eins þarf að skrá alla sölu. Þeir sem ekki skiluðu vorbók til skráningar eftir sauðburð þurfa að láta fylgja með á blaði ef gripur hefur verið seldur eða keyptur. Koma þarf fram hvaða gripur er seldur/keyptur og hvaðan gripur var keyptur eða hvert hann var seldur. 

Mikilvægt er að gera grein fyrir öllum lömbum. Lömb sem vantar á heimtur eru skráð með afdrif 5 í afdrifadálki. 

Undanfarin ár hefur nokkuð borið á að bækur sem skilað er, séu ekki nógu vel frágengnar. Við minnum á að skrá þarf í dálkinn “Gengur undir” hvort lömbin hafa gengið sem ein-, tví- eða þrílembingar. Eins þarf að skrá í afdrifadálkinn tölulykla fyrir afdrif allra lamba, hvort sem þeim er slátrað, þau sett á, vantar á heimtur eða hafa drepist um haustið. Mjög mikilvægt er að skrá einnig afdrif þeirra áa sem drepist hafa á árinu, var slátrað eða vantar á heimtur. Ef það er ekki gert, birtast þær í næstu vorbók og eru öllum til ama og leiðinda. 

Við viljum sem fyrr hvetja bændur til að skila bókum sem fyrst til skráningar svo uppgjöri verði lokið fyrir fengitíð. Þannig nýtist skýrsluhaldið best.

Kynningarfundur fyrir stöðvahrútana

Ákveðið hefur verið að halda ekki kynningarfund fyrir stöðvahrútana nú í ár. Hrútaskráin er hins vegar væntanleg og verður dreift í vikunni. 

Forðagæsluskýrslur
Enn eiga örfáir eftir að skila forðagæsluskýrslum og eru þeir beðnir um að gera það sem fyrst. Ef einhverjir á lögbýlum hafa ekki fengið skýrslu, geta þeir haft samband við okkur hjá BHS og fengið óútfyllta skýrslu. Athugið þó að B-skýrslur verða ekki sendar út fyrr en eftir áramót. 

Merki í ásetningslömb

Hægt er að panta ásetningsmerkin inn á www.bufe.is og eru bændur hvattir til þess að panta þau þar. Aðgangsorð fást hjá Bændasamtökunum og er þetta sama aðgangsorðið og gengur að fjarvis.is og huppa.is. Þeir sem ekki eiga þess að kost að panta merkin á netinu geta að sjálfsögðu leitað til Búnaðarsambandsins sem sér þá um að panta merkin.

